
Mons  Lawrenz  Sciberras


Matul żmien ir-Randan u l-Ġimgħa Mqaddsa, forsi aktar mill-jiem l-oħra tas-sena il-Knisja tippreżentalna u tinsisti b’qawwa kbira dwar il-persuna ta’ Ġesù bid-diversi aspetti li jġorr miegħu.  Iżda biex wieħed jirnexxilu jidħol aktar fil-fond tal-persuna ta’ Kristu u jifhem ftit aktar dak kollu li għadda minnu, l-aħjar u l-aktar ħaġa sgura huwa li jitlaq mill-Evanġelju.  U dan huwa l-ħsieb ta’ dawn l-artikli matul żmien ir-Randan.


Għażilt li nikteb mill-Evanġelju ta’ San Ġwann, u dan għaliex huwa l-aktar wieħed li daħal fil-fond dwar il-persuna u t-tagħlim ta’ Ġesù.  Fil-ħajja tiegħu hawn fl-art, Ġesù juri lilu nnifsu bħala dak li l-Missier ħalla kollox f’idejh.  Għalhekk f’kull ma  għamel Ġesù ġej minn Alla u flimkien ma għaqda sħiħa li kellu miegħu.


F’San Ġwann kollox jitlaq mill-oriġini ta’ Ġesù fi ħdan il-Missier Alla.  Għalhekk wieħed jista jitkellem minn Kristoloġija li ġejja mill-għoli, u minn fuq.  Dan iwassal għad-DIVINITA’ ta’ Kristu. “Fil-bidu kien il-Verb, u l-Verb kien ma’ Alla u l-Verb kien Alla (Ġw 1,1).  Kif ukoll “Imma jekk qiegħed nagħmilom, jekk ma temmnux lili, għallinqas emmnu l-egħmejjel biex tkunu tafu u ddaħħluha f’raskom li l-Missier hu fija u jiena fil-Missier” (Ġw 10,38).


Għal Ġwanni l-Evanġelista Ġesù huwa “l-Iben il-Waħdieni ta’ Alla” (Ġw 3,18). Espressjoni qasira imma mimlija verita’ dwar Kristu.  Pero’ fir-Relazzjoni ta’ Kristu ma Alla, mad-dinja u mal-bnedmin, dan l-iben uniġenitu ta’ Alla kellu aspetti differenti oħra u Ġwanni jagħtihom tassew importanza.  Naraw xi wħud minnhom

Il-Mibgħut.


Dan huwa wieħed mill-predikati l-aktar fundamentali u mimlijin  tifsir ta’ Ġesù Kristu.  Ġesù huwa l-mibgħut mill-Missier hawn fid-dinja.  Skond J. Becker, il-Kristoloġija ta’ San Ġwann hija dik tal-mibgħut.  B’konferma ta’ dan, fl-Evanġelju hemm diversi espressjonijiet marbutin ma dan: “Il-Missier li bagħatni’’  hija waħda mill-forom preferiti ta’ Ġwanni:  “U dak li jagħti xhieda fuqi huwa dak stess li bagħatni, il-Missier” (Ġw 5,37).  Ukoll: “Ħadd ma jista’ jiġi għandi jekk il-Missier li bagħatni ma jiġbdux lejja: (Ġw 6,44). Ara wkoll 8,16; 12,49.



Xi drabi f’din l-azzjoni Divina, l-Missier ma jissemmiex, pero; dejjem hemm li kien Ġesù l-mibgħut tal-Missier: “Għax dak li bagħtu Alla jgħid il-kliem ta’ Alla” (Ġw 3,34).  Fl-Iben hemm preżenti l-Missier, mingħajr pero’ ma jiġi identifikat miegħu,. u dan għaliex huma żewġt persuni distinti u magħżulin minn xulxin. “Jien u l-Missier aħna ħaġa waħda” (Ġw 10,30). 



San Ġwann jikteb żewġ verbi differenti minn xulxin u li t-tnejn ifissru tibgħat lil xi ħadd u dan għal xi missjoni speċjali.  Dawn huwa πЄμπω pempo u l-verb l-ieħor  huwa αποςτελλω apostello.  Ta’ l-ewwel huwa wżat għal 25 darba, u dak tat-tieni ghal 17 il-darba. 



Ġwanni għandu prinċipju qawwi u ċar f’moħħu: Għalih l-Iben t’Alla ġie mibgħut fid-dinja u dan biex id-dinja ssalva permezz tiegħu.  Fid-djalogu ma Nikodemu, Ġesù kien ċar u bla ebda kliem ambigwu: Għax Alla ma bagħatx lil Ibnu fid-dinja biex jagħmel ħaqq mid-dinja, imma biex id-dinja ssalva permezz tiegħu” (3,16).  



Ġesù ġie mibgħut fid-dinja tal-bnedmin biex isalva l-bnedmin kollha.  Sabiex iwassal lis-Samaritana sa  hawn, Ġesù beda jitlob huwa stess l-ilma, sakemm sa fl-aħħar ġabha biex hija tibda titolbu l-ilma.  U l-quċċata ta’ din il-laqgħa tas-Samaritana ma Ġesù hemm ħdejn il-bir ta’ Ġakobb kien li hija stess bdiet ixxandar lil Ġesù. “Issa mhux għax għedtilna int qegħdin nemmnu, imma għax aħna wkoll smajnieh, u sirna nafu li dan tassew hu s-Salvatur tad-dinja” (3,42).

Imaġini differenti



Din is-salvazzjoni li dan il-mibgħut ta’ Alla ġab lill-bnedmin kontinwament tissejjaħ il-ħajja eterna.  Din il-ħajja li Alla isawwab fuq dawk li jemmnu tiġi ppreżentata b’imaġini u simboli dejjem ġodda.  Ġesù jitlaq minn element l-aktar sempliċi u li jarah kulħadd, biex iwassal it-tagħlim tiegħu. 

(1) Għajn ta’ ilma ħaj:  Lis-Samaritana Ġesù joffrilha l-ilma spiritwali tiegħu u li huwa biss għandu minnu: “L-ilma li nagħtih Jien isir fih għajn ta’ ilma li twassal sal-ħajja ta’ dejjem (4,14). U fil-festa ta’ l-Għerejjex,  kien l-aħħar jum tagħha Ġesù ra lil dawn in-nies qiegħdin ibattlu l-bramel tagħhom mimlijin ilma f’riġlejn l-artal. U Ġesù għajjat: “Min jieħdu l-għatx, jiġi għandi u jixrob: (7,37).  L-ilma li kien joffri Ġesù kien ilma spiritwali, ilma li iqawwi u isaħħaħ ir-ruħ.

(2) Ħobż li ma iservix biss għal ftit ta’ żmien, imma li jibqa għal ħajja ta’ dejjem: “Tħabtu mhux għal ikel li jgħaddi, iżda għal ikel li jibqa’ għall-ħajja ta’ dejjem” (6,27).  Ġesù kellu f’moħħu l-manna li l-Lhud kielu matul il-mixja tagħhom fid-deżert.  L-Ewkaristija tissupera u tgħaddi bil bosta dan l-ikel li iservi biss għal ġisem u għal-perijodu qasir ta’żmien.

(3) Dawl li jkeċċi d-dlamijiet tal-mewt.  “Jiena d-dawl tad-dinja, Min jiġi warajja ma jimxix fid-dlam, iżda jkollu d-dawl tal-ħajja” (8,12).  Darb’oħra Ġesù  tkellem li kienet waslet is-siegħa tiegħu, dan ifisser li kellu jibda l-passjoni u l-mewt tiegħu.  Għalhekk biex dawk ta’ madwaru ma jibzgħux, Ġesù jgħid: “Jiena huwa d-dawl li ġej fid-dinja, biex kull min jemmen fija ma jibqax fid-dlam” (12,46). 

(4) Il-qawmien mill-imwiet:  Dan il-kliem ġdid u qawwi Ġesù qalu wara li għamel il-miraklu ma ħabibu Lazzru billi irxoxtah għal ħajja.  “Jiena hu l-qawmien u l-ħajja; kull minj emmen fija, ukoll jekk imut, igħix” (11,25). 



Grazzi għal dan ir-rigal, il-ħajja eterna, il-Mibgħut t’Alla i.e. Ġesù,  din il-ħajja ħadet xejra oħra.  “Tassew, tassew ngħidilkom, li tiġi siegħa, anzi issa hi, meta l-mejtin jisimgħu l-leħen ta’ l-Iben ta’ Alla, u dawk li jisimgħuh igħixu” (5,25).  



Bi Kristu u permezz tiegħu, għal dawk li jemmnu nfetħet għalihom possibilta’ ta’ ħajja ġdida.  “Jiena hu t-Triq, il-Verita’ u l-Ħajja.  Ħadd ma jmur għand il-Missier jekk mhux permezz tiegħi” (14,6).  Kull min iħobb il-“ħajja” propja tiegħu, is-sens propju u naturali ta’ din id-dinja, jitlifha.  Min bil-maqlub “jobgħod” u jqisha ftit li xejn, iħarisha għal ħajja ta’ dejjem.  “Min iħobb lil ħajtu jitlifha; imma min jobgħod lil ħajtu f’din il-ħajja jħarisha għall-ħajja ta’ dejjem” (12,25).

L-għaqda ta’ l-Iben mal-Missier.



Il-mibgħut ta’ Alla fid-dinja għandu tifsira kollha partikulari għar-raġuni li l-Iben ġie mibgħut mill-Missier. Dan ma huwiex bniedem kwalunkwe, wkoll jekk kien xi profeta, imma kellu relazzjoni sħiħa ma’ Alla u li tmiss lilu biss. Kollha kemm hi tiegħu.  F’San Ġwann wieħed għandu jagħmel u jara dak kollu li ġġib miegħu l-kelma IBEN.  L-Iben mhix sempliċement xi titlu Kristoloġiku, imma tingħażel mill-predikati l-oħra kollha. U dan għaliex l-Iben juri u jesprimi Relazzjoni  Unika ma’ Alla l-Missier.

    Il-Missier JAGĦTI lil Iben:-

Il-Missier jagħti l-kliem lil Ibnu stess: “Għaliex il-kliem li int tajt lili” (17,8).

Il-Missier jagħtih l-isem: “Kemm domt magħkom jiena ħaristhom fl-isem tiegħek, l-isem li tajtni” (17,12).
Il-Missier tah il-glorja tiegħu. “Il-glorja li int tajt lili jiena tajtha lilhom” (17,22).

Il-Missier ħalla kollox f’idejn l-iben. “U li nwassal fit-tmiem l-opra tiegħu” (4,34).
Il-Missier tah ukoll li jkollu l-ħajja. “Hekk ukoll ta lil Iben li jkollu l-ħajja fih innifsu” (5,26).
Il-Missier tah ‘l Iben is-seta li jiġġudika: “Il-Missier ma jagħmel ħaqq minn ħadd, imma ħalla f’idejn l-Iben biex jagħmel il-ħaqq kollu hu” (5,22). 
   Il-Missier IĦOBB l-Iben kif ukoll l-iben Iħobb il-Missier

Il-Missier Iħobb l-Iben u ħalla kollox f’idejh.  “Għax il-Missier lil Iben Iħobb u jurih kull ma jagħmel” (5,20).

Ġesù ġie biex jmut b’mod liberu għal-mewt u li kellha isservi ta’ fidwa; “Għalhekk iħobbni l-Missier, għax jien nagħti ħajti” (10,17).
“Iżda jeħtieġ li d-dinja tagħraf li jiena nħobb lill-Missier” (14,31).
L-imħabba li torbot il-Missier ma l-Iben mhix waħda ta’ sentiment, imma bħala għotja biex wieħed jagħmel.  Din hija kooperazzjoni fl-attivita’ ta’ Ġesù. “Missieri għadu sa issa jaħdem, mela naħdem jien ukoll” (5,17).


    L-Iben joqgħod dejjem taħt ir-rieda tal-Missier u jfittex biss l-unur tal-Missier.  “U min bagħatni huwa miegħi; ma telaqnix waħdi għax jiena dejjem nagħmel dak li jogħġob lilu” (8,29).  


     U għax il-Missier iħobb l-Iben, huwa jonorah, u jigglorifikah. “Wieġeb Ġesù: “Li kieku kelli nagħti glorja lili nnifsi, il-glorja tiegħi ma kienet tkun tiswa xejn.  Imma dak li lili qiegħed jagħtini l-glorja, huwa l-Missier dak li intom tgħidu li hu Alla tagħkom” (8,54).


Dan kollu juri tassew li għalkemm il-persuna ta’ Ġesù kienet waħda, imma kellu żewġ naturi, dik ta’ Alla u din ta’ Bniedem.

